
ಆಶಾನುರೂಪಫಲದಂ ಚರಣಾರವಿಂದ-

ಭಾಜಾಮಪಾರಕರುಣಾರ್ಣವಪೂರ್ಣಚಂದ್ರಂ .

ನಾಶಾಯ ಸರ್ವವಿಪದಾಮಪಿ ನೌಮಿ ನಿತ್ಯ-
ಮೀಶಾನಕೇಶವಭವಂ ಭುವನೈಕನಾಥಂ .. 1..

ಪಿಂಛಾವಲೀ ವಲಯಿತಾಕಲಿತಪ್ರಸೂನ-

ಸಂಜಾತಕಾಂತಿಭರಭಾಸುರಕೇಶಭಾರಂ .

ಶಿಜ್ಞಾನ ಮಂಜುಮಣಿಭೂಷಣ ರಂಜಿತಾಂಗಂ
ಚಂದ್ರಾವತಂಸಹರಿನಂದನಮಾಶ್ರಯಾಮಿ .. 2..

ಆಲೋಲನೀಲಲಲಿತಾಳುಕಹಾರರಮ್ಯ-
ಮಾಕಮ್ರನಾಸಮರುಣಾಧರಮಾಯತಾಕ್ಷಂ .

ಆಲಂಬನಂ ತ್ರಿಜಗತಾಂ ಪ್ರಮಥಾಧಿನಾಥಂ
ಮಾನಮ್ರಲೋಕ ಹರಿನಂದನಮಾಶ್ರಯಾಮಿ .. 3..

ಕರ್ಣಾವಲಂಬಿಮಣಿಕುಂಡಲಭಾಸಮಾನ
ಗಂಡಸ್ಥಲಂ ಸಮುದಿತಾನನಪುಂಡರೀಕಂ .

ಅರ್ಣೋಜನಾಭಹರಯೋರಿವ ಮೂರ್ತಿಮಂತಂ
ಪುಣ್ಯಾತಿರೇಕಮಿವ ಭೂತಪತಿಂ ನಮಾಮಿ .. 4..

ಉದ್ದಂಡಚಾರುಭುಜದಂಡಯುಗಾಗ್ರಸಂಸ್ಥಂ
ಕೋದಂಡಬಾಣಮಹಿತಾಂತಮತಾಂತವೀರ್ಯಂ .

ಉದ್ಯತ್ಪ್ರಭಾಪಟಲದೀಪ್ರಮದಭ್ರಸಾರಂ
ನಿತ್ಯಂ ಪ್ರಭಾಪತಿಮಹಂ ಪ್ರಣತೋ ಭವಾಮಿ .. 5..

ಮಾಲೇಯಪಂಕಸಮಲಂಕೃತಭಾಸಮಾನ
ದೋರಂತರಾಳತರಳಾಮಲಹಾರಜಾಲಂ .

ನೀಲಾತಿನಿರ್ಮಲದುಕೂಲಧರಂ ಮುಕುಂದ-

ಕಾಲಾಂತಕಪ್ರತಿನಿಧಿಂ ಪ್ರಣತೋಽಸ್ಮಿ ನಿತ್ಯಂ .. 6..

ಯತ್ಪಾದಪಂಕಜಯುಗಂ ಮುನಯೋಽಪ್ಯಜಸ್ರಂ
ಭಕ್ತ್ಯಾ ಭಜಂತಿ ಭವರೋಗನಿವಾರಣಾಯ .

ಪುತ್ರಂ ಪುರಾಂತಕಮುರಾಂತಕಯೋರುದಾರಂ
ನಿತ್ಯಂ ನಮಾಮ್ಯಹಮಮಿತ್ರಕುಲಾಂತಕಂ ತಂ .. 7..

ಕಾಂತಂ ಕಳಾಯಕುಸುಮದ್ಯುತಿಲೋಭನೀಯ-

ಕಾಂತಿಪ್ರವಾಹವಿಲಸತ್ಕಮನೀಯರೂಪಂ .

ಕಾಂತಾತನೂಜಸಹಿತಂ ನಿಖಿಲಾಮಯೌಘ-

ಶಾಂತಿಪ್ರದಂ ಪ್ರಮಥಯೂಥಪತಿಂ ನಮಾಮಿ .. 8..

ಭೂತೇಶ ಭೂರಿಕರುಣಾಮೃತ ಪೂರಪೂರ್ಣ-
ವಾರಾನ್ನಿಧೇ,ವರದ,ಭಕ್ತಜನೈಕಬಂಧೋ .

ಪಾಯಾದ್ಭವಾನ್ ಪ್ರಣತಮೇನಮಪಾರಘೋರ-

ಸಂಸಾರಭೀತಮಿಹಮಾಮಖಿಲಾಮಯೇಭ್ಯಃ .. 9..
ಹೇ ಭೂತನಾಥ ಭಗವನ್,ಭವದೀಯ ಚಾರು-
ಪಾದಾಂಭುಜೇ ಭವತು ಭಕ್ತಿರಚಂಚಲಾ ಮೇ .

ನಾಥಾಯ ಸರ್ವಜಗತಾಂ ಭಜತಾಂ ಭವಾಬ್ಧಿ-
ಪೋತಾಯ ನಿತ್ಯಮಖಿಲಾಂಗಭುವೇ ನಮಸ್ತೇ .. 10..

ಇತಿ ಶ್ರೀಶಾಸ್ತಾಕೇಶಾದಿಪಾದಾಂತವರ್ಣನಸ್ತೋತ್ರಂ ಸಂಪೂರ್ಣಂ ..

